
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 
২
গোচারণের মাঠ।





মাথায় বটের চূড়া সেকেলে দেউল,

আশে পাশে অনাদরের পুরাণ তেঁতুল;

বেউড় বাঁশের ঝাড় মাথা নোয়াইয়া,

কট্ কট্ রব করে থাকিয়া থাকিয়া।

নিকটে বিটপী বট নিবিড়, অসাড়,

গট হয়ে বসে যেন গাছের পাহাড়।

অতিশয় উচু পাড়ে তিন সারি জাল,

আধ ভাঙা বাঁধা ঘাট, চৌচীর চাতাল।

ডাহিনে গহন বন—নীরব, বিশাল,

এক পদে যোগ সাধে কত শত শাল;

পাছে কেহ গোল করে, এই ভয়ে তারা,
সারি সারি তাল-তরু রেখেছে পাহারা।

যোগ সাধনের কাল রাতি পোহাইল,

সোণার দুয়ার খুলি ঊষা দেখা দিল;

পবন বলিল মৃদু সবাকার কাছে,

ঊষা দেখা দিল আর, ঘুমাতে কি আছে?

যোগীদের পাহারায় তাল আছে খাড়া,

দেহ বাড়ি, মাথা নাড়ি, দিল তার সাড়া;

তালপাত অসি তুলি ঝনাৎ করিল,

সেই রবে শাখীদের সমাধি ভাঙিল।

